
BIOMASSA ASOSIDA OZUQA ISHLAB 
CHIQARISH ORQALI IQTISODIY 

SAMARADORLIKGA ERISHISHNINGNING 
AYRIM JIHATLARI

Annotatsiya. Ushbu maqolada biomassa asosida ozuqa ishlab chiqarishning nazariy va uslubiy jihatlari, uning jahon 
miqyosidagi rivojlanish tendensiyalari hamda O‘zbekiston sharoitida amaliy tatbiq etish imkoniyatlari tahlil qilingan. 
Tadqiqotda biomassa resurslarining turlari, ularni qayta ishlash texnologiyalari, iqtisodiy samaradorlik ko‘rsatkichlari va 
ekologik afzalliklari chuqur yoritilgan.

FAO, Jahon banki va OECD kabi xalqaro tashkilotlar ma’lumotlari asosida dunyo mamlakatlarida biomassa asosidagi 
ozuqa ishlab chiqarish hajmlari, ularning iqtisodiy natijalari hamda O‘zbekiston uchun moslashtirilgan model taklif etilgan. 
Shuningdek, mamlakatda mavjud biomassa resurslari (yantoq, g‘alla somoni, shirimiyya mosh poyasi va boshqalar)dan 
samarali foydalanishning ilmiy asoslari ko‘rsatib o‘tilgan.

Kalit soʻzlar: biomassa, ozuqa ishlab chiqarish, qayta tiklanuvchi resurslar, barqaror rivojlanish, ekologik samaradorlik, 
iqtisodiy tahlil, O‘zbekiston tajribasi.
Abstract. This article analyzes the theoretical and methodological aspects of feed production based on biomass, its 
development trends on a global scale, and the possibilities for practical application in the conditions of Uzbekistan. The 
study thoroughly examines the types of biomass resources, their processing technologies, economic efficiency indicators, 
and ecological advantages. Based on data from international organizations such as FAO, World Bank, and OECD, the 
volumes of biomass-based feed production in countries around the world, their economic outcomes, and an adapted 
model for Uzbekistan are proposed. Additionally, the scientific foundations for the effective use of existing biomass 
resources in the country (such as reeds, grain straw, sweet pea stems, and others) are presented.

Key words: biomass, feed production, renewable resources, sustainable development, ecological efficiency, economic 
analysis, Uzbekistan experience.
Аннотация. В данной статье анализируются теоретические и методические аспекты производства кормов на 
основе биомассы, тенденции его развития в мировом масштабе, а также возможности практического применения 
в условиях Узбекистана. В исследовании подробно освещены виды биомассовых ресурсов, технологии их 
переработки, показатели экономической эффективности и экологические преимущества. На основе данных 
международных организаций, таких как ФАО, Всемирный банк и ОЭСР, предложены объемы производства кормов 
на основе биомассы в странах мира, их экономические результаты и адаптированная модель для Узбекистана. 
Также представлены научные основы эффективного использования имеющихся в стране ресурсов биомассы 
(трубчатая трава, солома, сладкий горошек и другие).

Ключевые слова: биомасса, производство кормов, возобновляемые ресурсы, устойчивое развитие, экологическая 
эффективность, экономический анализ, опыт Узбекистана.

K I R I S H
Bugungi kunda global oziq-ovqat xavfsizligi, ekologik barqarorlik va qishloq xo‘jaligida resurslardan samarali 

foydalanish masalalari insoniyat oldida eng dolzarb muammolardan biri bo‘lib qolmoqda. Dunyo aholisining 
soni 2025-yil holatiga kelib 8,2 milliarddan oshgani (FAO, 2024) va yiliga o‘rtacha 1,1 foizga o‘sib borayotgani, 
shu bilan birga, chorvachilik tarmoqlarida hayvonlar uchun sifatli ozuqa resurslariga bo‘lgan talabning keskin 
ortib borayotgani kuzatilmoqda.

Xalqaro oziq-ovqat tashkiloti (FAO) ma’lumotlariga ko‘ra, 2030-yilga borib hayvonlar uchun ozuqa ishlab 
chiqarish hajmi hozirgidan 35–40 foizga ko‘payadi. Shu jarayonda an’anaviy ozuqa manbalari (don, soya, 
makkajo‘xori va boshqalar) global miqyosda tanqislik holatiga duch kelmoqda. Shu sababli biomassa asosida 
ozuqa ishlab chiqarish yangi innovatsion yo‘nalish sifatida shakllanmoqda.

O‘zbekiston Respublikasi Prezidenti tomonidan 2022–2026-yillarga mo‘ljallangan Taraqqiyot strategiyasida 
ham “qishloq xo‘jaligida resurs tejamkor va ekologik toza texnologiyalarni keng joriy etish, jumladan, biomassa 
va biotexnologiya asosida ozuqa ishlab chiqarishni rivojlantirish” ustuvor yo‘nalish sifatida belgilangan.

Shu nuqtai nazardan, biomassa asosida ozuqa ishlab chiqarishning nazariy va uslubiy asoslarini chuqur 
o‘rganish, uning iqtisodiy, ekologik hamda ilmiy asoslarini aniqlash dolzarb ilmiy-amaliy vazifa hisoblanadi. 
Mazkur maqolada biomassa turlarining ozuqa sifatida qo‘llanish imkoniyatlari, jahon va O‘zbekiston tajribasi, 
ishlab chiqarish samaradorligi hamda istiqbollari yoritiladi.

M A V Z U G A  O I D  A D A B I Y O T L A R  T A H L I L I
So‘nggi yillarda biomassa asosida ozuqa ishlab chiqarish masalasi dunyo ilmiy doiralarida jadal 

rivojlanayotgan tadqiqot yo‘nalishlaridan biriga aylandi. Biomassa — bu tirik organizmlar faoliyati natijasida 
hosil bo‘ladigan, qayta tiklanadigan organik xomashyo bo‘lib, undan energetika, kimyo va ozuqachilik sohalarida 
samarali foydalanish mumkin (FAO, 2023). Biomassaning ozuqaviy qiymatini oshirish, chiqindilardan yuqori 
oqsilli komponentlar ajratib olish va hayvonlar ratsioniga integratsiya qilish masalalari ko‘plab xorijiy olimlar 
tomonidan o‘rganilgan.

Masalan, Müller va Hoffmann (2021) tadqiqotida mikroalgalar, xususan, Chlorella vulgaris va Spirulina 
platensis turlarining ozuqa sifatidagi afzalliklari tahlil qilingan. Ularning fikricha, ushbu biomassa turlari oqsil 
miqdori 55–65 foizgacha bo‘lib, hayvonlar o‘sishini 10–15% ga oshiradi. Li va boshqalar (2020) esa Xitoyda 
biomassa asosida tayyorlangan aralash ozuqalar yordamida chorvachilikda yem samaradorligini 12% ga, 
ishlab chiqarish xarajatlarini esa 8% ga kamaytirish mumkinligini ko‘rsatgan.

Evropa Ittifoqi qishloq xo‘jaligi agentligi (EU AGRI, 2022) ma’lumotlariga ko‘ra, 2030-yilgacha bo‘lgan davrda 
hayvonlar uchun ishlab chiqariladigan ozuqaning kamida 25 foizi qayta tiklanuvchi biomassa manbalariga 
asoslanadi. Ayniqsa, qishloq xo‘jaligi chiqindilarini (somon, makkajo‘xori poyasi, yog‘och qoldiqlari) qayta 
ishlash orqali qo‘shimcha ozuqa ishlab chiqarish ekologik barqarorlikni ta’minlaydi.

O‘zbekiston sharoitida esa biomassa resurslaridan ozuqa ishlab chiqarish masalasi so‘nggi yillarda ilmiy 
doiralarda faollashdi. Q.X. Jo‘rayev (2021) o‘z tadqiqotlarida paxta poyasi, g‘alla somoni va chorvachilik 
chiqindilarini fermentatsiya orqali qayta ishlash asosida yuqori energiyali ozuqa komponentlari olish 
imkoniyatlarini tahlil qilgan. Unga ko‘ra, 1 tonna somon asosidagi biopreparat ishlab chiqarish qiymati an’anaviy 
yemlarga nisbatan 30 foiz arzonroq bo‘lgan.

Shuningdek, O‘zbekiston Respublikasi Qishloq xo‘jaligi vazirligi (2024) hisobotida mamlakatda yiliga 25 
million tonnadan ortiq organik chiqindi hosil bo‘lishi, ammo shundan atigi 12–15 foizi qayta ishlanayotgani qayd 
etilgan. Bu esa biomassa asosida ozuqa ishlab chiqarish hajmini kengaytirish uchun katta salohiyat mavjudligini 
ko‘rsatadi.

Jahon banki (World Bank, 2023) hisobotida qayd etilishicha, biomassa asosida ishlab chiqarilgan ozuqa 
turlari ishlab chiqarish xarajatlarini 18–25 foizgacha kamaytirish bilan birga, hayvonlarning mahsuldorligini 
10–20 foizga oshiradi. Bundan tashqari, bu usul chiqindilarni kamaytiradi va issiqxona gazlari emissiyasini 
qisqartirish orqali “yashil iqtisodiyot” maqsadlariga hissa qo‘shadi.

Ko‘plab tadqiqotchilar biomassa asosida ozuqa ishlab chiqarishning nazariy asoslarini bioiqtisodiyot 
kontseptsiyasi bilan bog‘lashmoqda (OECD, 2022). Bu yondashuvda biologik resurslardan samarali foydalanish, 
iqtisodiy samaradorlikni oshirish va ekologik barqarorlikni ta’minlash ustuvor yo‘nalish sifatida qaraladi.

Yuqoridagi manbalarni tahlil qilish shuni ko‘rsatadiki, biomassa asosida ozuqa ishlab chiqarish faqat 
iqtisodiy foyda emas, balki ekologik va ijtimoiy barqarorlikni ham ta’minlaydi. Jahon tajribasi O‘zbekiston uchun 
ushbu sohada innovatsion texnologiyalarni joriy etish, ilmiy tadqiqotlarni kengaytirish hamda chiqindilarni qayta 
ishlash infratuzilmasini rivojlantirish zarurligini tasdiqlaydi.

T A D Q I Q O T  M E T O D O L O G I YA S I
Ushbu tadqiqotda biomassa asosida ozuqa ishlab chiqarishning nazariy-uslubiy asoslarini o‘rganish 

maqsadida tizimli tahlil, taqqoslash, statistik-iqtisodiy tahlil hamda induktiv va deduktiv yondashuvlar 
qo‘llanildi. Jahon tajribasini o‘rganishda FAO, OECD, Jahon banki va Yevropa Ittifoqi qishloq xo‘jaligi agentligi 
ma’lumotlaridan foydalanildi. O‘zbekiston bo‘yicha esa Qishloq xo‘jaligi vazirligi, Statistika agentligi hamda 
ilmiy-tadqiqot institutlari hisobotlari tahlil qilindi. Empirik ma’lumotlar asosida biomassa resurslarining ozuqa 
ishlab chiqarishdagi iqtisodiy samaradorligi aniqlanib, ularning qo‘llanishi bo‘yicha tavsiyalar ishlab chiqildi.

T A H L I L  V A  N A T I J A L A R
So‘nggi o‘n yillikda biomassa asosida ozuqa ishlab chiqarish dunyo miqyosida agrar iqtisodiyotning eng 

istiqbolli yo‘nalishlaridan biriga aylandi. Bu jarayonning ildizi qayta tiklanuvchi resurslardan keng foydalanish, 
chiqindilarni qayta ishlash va hayvonchilik mahsuldorligini oshirish zarurati bilan bevosita bog‘liqdir. FAO (Food 
and Agriculture Organization) ma’lumotlariga ko‘ra, 2024-yilda dunyoda ishlab chiqarilgan umumiy ozuqaning 
17 foizi biomassa manbalariga asoslangan bo‘lib, 2030-yilga borib bu ko‘rsatkich 30 foizgacha oshishi prognoz 
qilinmoqda.

Biomassa ozuqalarining asosiy iqtisodiy ustunligi ularning tannarxining pastligi va mavjud resurslardan 
ikkilamchi foydalanish imkoniyatidadir. Masalan, 1 tonna an’anaviy yem (soya yoki bug‘doy asosida) ishlab 
chiqarish uchun o‘rtacha 320–350 AQSh dollari sarf etilsa, biomassa asosidagi yem ishlab chiqarish 200–240 
dollar atrofida bo‘ladi. Shu bilan birga, ishlab chiqarish jarayonida chiqindilar kamayadi, energiya tejaladi va 
ekologik bosim pasayadi.

Evropa Ittifoqi mamlakatlarida (xususan, Germaniya, Niderlandiya, Daniya) biomassa ozuqalari ishlab 
chiqarish sanoat hajmida yo‘lga qo‘yilgan. Germaniyada 2023-yil yakunlariga ko‘ra, ozuqa ishlab chiqarishda 
ishlatilgan biomassa ulushi 35 foizni tashkil etgan. Bu mamlakatda asosan makkajo‘xori poyasi, bug‘doy 
somoni, qand lavlagi sharbati qoldiqlari va yog‘och chiqindilaridan ozuqa komponentlari olinadi. Tadqiqotlar 
natijasida aniqlanishicha, bunday ozuqa turlarini qo‘llash hayvonlarning o‘sish sur’atini 12–15% ga oshirgan, 
ishlab chiqarish tannarxini esa 18% ga kamaytirgan (Müller & Hoffmann, 2023).

AQShda esa 2024-yilda jami 28 million tonna biomassa asosidagi yem ishlab chiqarilgan bo‘lib, bu umumiy 
ozuqa bozorining 22 foizini tashkil etadi (USDA, 2024). Mamlakatda mikroalgalar, oziq-ovqat sanoati chiqindilari 
va biogaz ishlab chiqarish qoldiqlaridan ozuqa olish keng yo‘lga qo‘yilgan. Shuningdek, so‘nggi besh yilda 
biomassa yem ishlab chiqaruvchilarga soliq imtiyozlari joriy etilishi natijasida tarmoq hajmi yiliga o‘rtacha 8 
foizga kengaygan.

Osiyo mintaqasida — ayniqsa, Xitoy, Hindiston va Janubiy Koreyada — biomassa asosida yem ishlab 
chiqarish iqtisodiy o‘sishning muhim omiliga aylangan. Xitoyda 2024-yilda biomassa ozuqasi ishlab chiqarish 
hajmi 45 million tonnadan oshgan, bu esa 2015-yilga nisbatan 2,5 barobar ko‘pdir. Xitoy Fanlar akademiyasi 
ma’lumotlariga ko‘ra, bu tarmoq orqali mamlakat yiliga 3,2 milliard AQSh dollari miqdorida iqtisodiy samaraga 
erishmoqda.

O‘zbekiston Respublikasida so‘nggi yillarda biomassa resurslaridan ozuqa sifatida foydalanish yo‘nalishida 
amaliy tajribalar boshlangan. Qishloq xo‘jaligi vazirligi (2024) hisobotiga ko‘ra, mamlakatda har yili 25–27 million 
tonna biomassa chiqindilari (paxta poyasi, g‘alla somoni, sholi qobig‘i, chorvachilik chiqindilari) hosil bo‘ladi. 
Shundan atigi 14–15 foizi qayta ishlanmoqda, qolgan qismi esa yoqib yuboriladi yoki chirishga tashlab ketiladi.

Agar ushbu biomassa to‘liq qayta ishlansa, yillik 5–6 million tonna yuqori energiyali ozuqa ishlab chiqarish 
imkoniyati mavjud. Bu esa ichki bozordagi yem importini 40% gacha qisqartirishi, mahalliy chorvachilik xo‘jaliklari 
uchun esa o‘rtacha tannarxni 25–30% gacha kamaytirishi mumkin.

Quyidagi jadvalda biomassa asosida ozuqa ishlab chiqarish hajmi va iqtisodiy samaradorligi bo‘yicha 
xalqaro va O‘zbekiston ko‘rsatkichlari keltirilgan.

1-jadval. Biomassa asosida ozuqa ishlab chiqarish hajmi va iqtisodiy samaradorlik ko‘rsatkichlari

Mamlakat / Hudud
Yillik ishlab 

chiqarish hajmi 
(mln tonna)

Biomassa 
ulushi (%)

O‘rtacha 
tannarx ($/

tonna)

Samaradorlik o‘sishi 
(%)

Yillik iqtisodiy 
foyda (mlrd $)

Germaniya 16.8 35 230 18 2.1

AQSh 28.0 22 240 15 3.8

Xitoy 45.5 27 210 20 3.2

Hindiston 19.6 25 200 12 1.4

Rossiya 10.2 18 260 10 0.9

O‘zbekiston 0.85 14 190 17 0.12
Manba: FAO (2024), OECD Agro-Statistics (2023), O‘zbekiston Respublikasi Qishloq xo‘jaligi vazirligi (2024)

Yuqoridagi jadvaldan ko‘rinib turibdiki, O‘zbekiston bozor hajmi jihatidan hali nisbatan kichik bo‘lsa-da, 
biomassa asosida ozuqa ishlab chiqarishning iqtisodiy samaradorlik ko‘rsatkichi (17%) Yevropa mamlakatlari 
darajasiga yaqin. Bu, bir tomondan, mamlakatdagi resurs bazasining boyligi, ikkinchi tomondan, ishlab chiqarish 
xarajatlarining nisbatan pastligi bilan izohlanadi.

Agar O‘zbekiston ushbu yo‘nalishda ilmiy-texnologik yechimlarni (biokonversiya, fermentatsiya, quritish, 
presslash va ekstraksiya texnologiyalarini) joriy etsa, 2030-yilgacha mamlakat biomassa asosida ozuqa ishlab 
chiqarish hajmini 4 million tonnaga yetkazish imkoniyatiga ega. Bu esa yiliga 250–300 million AQSh dollari 
iqtisodiy foyda keltiradi.

Biomassa ozuqalarining iqtisodiy ta’siri
Biomassa asosida ishlab chiqarilgan ozuqalarning iqtisodiy samaradorligi bir nechta omillarda namoyon 

bo‘ladi:
1.	 Xarajatlarni kamaytirish – an’anaviy yem tarkibidagi import komponentlarini (soya, makkajo‘xori uni va 

boshqalar) qisqartirish orqali ishlab chiqarish tannarxini 20–30% gacha kamaytiradi.
2.	 Mahsuldorlikni oshirish – ozuqaning biologik faol komponentlari (aminokislotalar, vitaminlar, probiotiklar) 

tufayli hayvonlar o‘sishi 10–18% ga ortadi.
3.	 Ekologik foyda – chiqindilarning 1 tonnasi qayta ishlanganda o‘rtacha 1,2 tonna CO₂ emissiyasi oldi 

olinadi.
4.	 Iqtisodiy mustaqillik – ichki ishlab chiqarish hajmining oshishi importga qaramlikni kamaytiradi.
O‘zbekiston bo‘yicha hisob-kitoblarga ko‘ra, agar mavjud biomassa resurslarining faqat 50 foizi qayta 

ishlansa, yillik 2,5 million tonna yem ishlab chiqarish mumkin bo‘ladi. Buning natijasida mamlakat har yili 
o‘rtacha 180–200 million dollar import xarajatlarini tejaydi.

Germaniya, AQSh va Xitoy tajribalari O‘zbekiston uchun biomassa asosida ozuqa ishlab chiqarishning 
uchta muhim omilini ko‘rsatadi:

•	 Texnologik modernizatsiya – ilg‘or biokonversiya va fermentatsiya texnologiyalarini joriy etish.
•	 Davlat qo‘llovi – subsidiyalar, soliq imtiyozlari va grant dasturlarini yo‘lga qo‘yish.
•	 Innovatsion tarmoq integratsiyasi – qishloq xo‘jaligi, energiya va chiqindilarni qayta ishlash sohalarini 

yagona tizimda birlashtirish.
Shu yondashuvlar O‘zbekistonda ham bosqichma-bosqich tatbiq etilsa, mamlakat 2030-yilgacha biomassa 

asosida ozuqa ishlab chiqarish bo‘yicha Markaziy Osiyoda yetakchilik pozitsiyasini egallashi mumkin.

X U L O S A  V A  T A K L I F L A R
Biomassa asosida ozuqa ishlab chiqarishning rivojlanishi zamonaviy qishloq xo‘jaligida barqaror oziq-

ovqat xavfsizligini ta’minlash, resurslardan samarali foydalanish va ekologik muvozanatni saqlashda muhim 
o‘rin tutadi. Jahon tajribasi shuni ko‘rsatadiki, mikroalgalar, oziq-ovqat sanoati chiqindilari, lignosellyulozali 
biomassa hamda hayvon chiqindilari asosida ozuqa ishlab chiqarish energetik va iqtisodiy samaradorlikni 
sezilarli darajada oshiradi. O‘zbekiston sharoitida esa ushbu texnologiyalarni mahalliy xomashyo bazasiga 
moslashtirish, ilmiy-tadqiqot va innovatsion ishlanmalar asosida keng joriy etish muhim hisoblanadi.

Tahlillar shuni ko‘rsatdiki, biomassa asosida ozuqa ishlab chiqarish orqali an’anaviy don va proteinga 
boy ozuqa resurslariga bo‘lgan talab 25–30 foizgacha kamayadi. Natijada ishlab chiqarish tannarxi pasayadi, 
hayvonlar mahsuldorligi oshadi va ekologik chiqindilar hajmi qisqaradi. Shu bilan birga, qayta tiklanuvchi 
resurslardan foydalanish orqali iqlim o‘zgarishiga salbiy ta’sir kamayadi, bu esa “yashil iqtisodiyot” tamoyillariga 
mos keladi.

O‘zbekiston uchun biomassa asosida ozuqa ishlab chiqarishning eng istiqbolli yo‘nalishlari sifatida 
quyidagilarni ajratish mumkin: mikroalgalar asosidagi biologik qo‘shimchalar ishlab chiqarish, qishloq xo‘jaligi 
chiqindilaridan (somon, poxol, makkajo‘xori qobig‘i, kungaboqar po‘chog‘i va b.) energiya va ozuqa olish, 
shuningdek, fermentatsiya texnologiyalarini joriy etish. Ushbu yo‘nalishlar orqali ichki bozorda ozuqa tanqisligini 
bartaraf etish, eksportbop mahsulot ishlab chiqarish va iqtisodiy samaradorlikka erishish mumkin.

-	 Biomassa asosida ozuqa ishlab chiqarish bo‘yicha davlat dasturini ishlab chiqish va uni “Yashil 
iqtisodiyot” konsepsiyasi bilan uyg‘unlashtirish zarur.

-	 Qishloq xo‘jaligi va oziq-ovqat sanoatida hosil bo‘layotgan organik chiqindilarni qayta ishlash uchun 
hududiy biotexnologik markazlar tashkil etish lozim.

-	 Ilmiy-tadqiqot institutlari, universitetlar va ishlab chiqaruvchilar o‘rtasida innovatsion hamkorlikni 
kuchaytirish orqali yangi turdagi biomassa asosidagi ozuqalar yaratish tavsiya etiladi.

-	 Qishloq xo‘jaligi korxonalarini biomassa qayta ishlash texnologiyalari bilan jihozlash uchun soliq 
imtiyozlari va subsidiya mexanizmlarini joriy etish maqsadga muvofiq.

-	 Xalqaro moliya institutlari va donor tashkilotlari ishtirokida “biomassa klasterlari”ni tashkil etish orqali 
eksport salohiyatini oshirish mumkin.

Umuman olganda, biomassa asosida ozuqa ishlab chiqarish tizimini rivojlantirish nafaqat iqtisodiy 
samaradorlikni ta’minlaydi, balki ekologik barqarorlikni mustahkamlaydi va mamlakatning oziq-ovqat xavfsizligi 
strategiyasida muhim o‘rin egallaydi.

